
ШЕТ ТІЛІ САБАҒЫНДА СӨЗДІК ҚОРДЫ БАЙЫТУ  
ӘДІСТЕРІ МЕН ТӘСІЛДЕРІ

Аннотация. Мақалада шет тілі сабағында сөздік қорды байытудың әдістері мен 
тәсілдері туралы айтылған. Болашақтың бүгінгіден нұрлы болуына ықпал етіп, 
адамзат қоғамын алға апаратын күш тек білімде ғана. Бүгінгі таңда көп тілді мең-
герген жастың болашағы бұлыңғыр болмайды дегендей, жас ұрпаққа сапалы, мән-
мағыналы білім беру – бүгінгі күннің басты талабы. Оқушылардың сөздік қорын 
дамытуда, ақпараттық-коммуникациялық технологияның, түрлі қарапайым ойындар 
мен рөлдік ойындардың, диалогтың, яғни, коммуникативтілік әдістің, сондай-ақ 
түрлі көрнекіліктерді қолданудың маңызы зор.

МЕТОДЫ И ПРИЕМЫ ОБОГАЩЕНИЯ СЛОВАРНОГО ЗАПАСА НА 
УРОКАХ ИНОСТРАННОГО ЯЗЫКА

Аннотация. В статье описаны методы и приемы пополнения словарного запаса 
на уроках иностранного языка. Знания – единственная сила, которая может сделать 
будущее ярче, чем сегодня, и продвинуть человеческое общество вперед. Безуслов-
но, будущее современной многоязычной молодежи будет перспективным, но 
главное требование сегодняшнего дня – обеспечить качественное, содержательное 
образование подрастающему поколению. В развитии словарного запаса учащихся 
большое значение имеют информационно-коммуникационные технологии, различ-
ные простые и ролевые игры, диалог, то есть коммуникативный метод, а также 
использование различных наглядных пособий.

Annotation. The article describes methods and techniques for replenishing vocabulary 
in foreign language lessons. Knowledge is the only force that can make the future 
brighter than it is today and move human society forward. Definitely, the future of today’s 
multilingual youth will be perspective, but the main requirement of today is to provide 
quality education to the younger generation. Information and communication technologies, 
various simple games and role-playing games, dialogue, that is, the communicative 
method, as well as the use of various visual aids are of great importance in the development 
of students’ vocabulary.

Key words: ability, communication, vocabulary, oral speech, ICT, method.

Шет тілдерін үйрену, әсіресе ағылшын тілі – қазіргі заманның қажеттілігі. 
Ағылшын тілін кеңінен білмейінше, ұлттың бәсекеге шынайы қабілеттілігі туралы 
айту қиын болатындығын ескере отырған жөн. Қазіргі таңда өркениетті ел ретінде 
көптеген шет елдермен қарым-қатынасымыз күннен-күнге нығайып, беделіміз артып 
келеді. Бұл шетел тілін оқытуды жақсартуды, оны терең меңгертуді талап етеді. Ал, 
оқытуды жақсарту дегеніміз, біздіңше, оқушылардың пәнге деген қызығушылығын 
арттыру. Бүгінгі күннің талабы, шет тілі оқытушысының алдына қойған мақсаты тіл 
үйренушілерді шет тілінде сөйлету болғандықтан, оқытушы шет тіліне үйретудің 
түрлі әдістерін сұрыптай келе, оның ішіндегі ең тиімдісін өз сабағында қолдануды 
басты міндет деп біледі. Дегенмен, шетел тілін меңгертуде көптеген қиыншылықтар 
кездесетіні белгілі. Солардың бірі – оқушылардың шетел тілінде сөйлеу дағдыларын 
дамыта отырып, мәтін мазмұнын баяндау немесе шет ел тілінде өз ойын айту. 
Мектептерде ағылшын тілін оқытудың негізгі элементтерінің бірі – сөздік жұмысын 
жүргізу. Ол оқушылардың сөздік қорын байытуда ерекше орын алады. Сөздік 
жұмысын ұйымдастырудың басты қағидасы – оқушының лексикалық материалды 
белсенді түрде меңгеріп, сөйлеу тілінде оларды бекітіп, сөйлеуде белсенді түрде 
қолдана білуге үйрету негізінде қалыптасады.

Мектепте тәрбиелеу-оқыту жұмысында оқушылардың тілін дамыту, сөздік қор-
ларын дамыту, ауызша сөйлеуге үйрете отырып, үйренген сөздерін күнделікті өмірде 
еркін қолдану, әрі оны күнделікті іс-әрекет кезіндегі тілдік қарым-қатынаста қолдана 
білуге жаттықтыру ісіне ерекше мән берілген.

Ағылшын тілі сабағында сөздік жұмысын жүргізе отырып, оларды айналасындағы 
заттармен таныстырып, атын атай білуге, қасиеті мен сапасын, түр-түсі және пішінін 
ажырата білуге, өмірдегі, қоршаған ортадағы түрлі құбылыстар жайындағы ұғым, 
түсініктерін дамыта отырып, белсенді түрде тілдік қарым-қатынас жасай білуге 
үйретеміз.

Мектепте оқушылардың сөздік қорларын дамыту ісінде:
– оқушылардың сөздік қорларын дамыту;
– жаңа сөздерді меңгерту;
– үйренген сөздерін тиянақтап, анықтап, әрі байытып отыру басты міндет 

саналады.
Осы аталған міндеттерді оқушы үнемі сөздік жұмысын жүргізуде басшылыққа 

алып отыруы тиіс. Оқушылардың сөздік қорын дамытуда ойын, тапсырма, жаттығу-
лардың орны ерекше. Соның ішінде ойын – баланың шын тіршілігі. Ойын арқылы 
бала айналасындағы нәрседен өзіне қызықтысына ықыласы ауып, таңдап алады. 
Баланың бір ерекше қасиеті сөйлеуден еш жалықпайды. Ойын бала тілінің дамуына 
ықпалын тигізіп, таным белсенділігінің дамуына жол ашады. Қай бала болмасын 
ойынмен өседі, өйткені бала табиғатының өзі тек ойынмен байланысты. Ойын 
үстінде бала еш нәрсеге тәуелсіз. Ол өзін еркін ұстайды. Ал еркіндік дегеніміз 
барлық дамудың баспалдағы, бәрін білуге деген талпынысы мен құлшынысы. Оқу-
шылардың білуге деген құштарлығы, сөйлеуі ойын үстінде қалыптасады.

Сөздік жұмысын ұйымдастырудың қағидаларын білу аса қажет. Олар игерілуге, 
білуге қажетті сөздер, жиілік, ахуалдық-тақырыптық негізінде сөз іріктеледі. Сөздік 
жұмысын ұйымдастырудың басты мақсаты – оқушының лексикалық материалды 
белсенді түрде меңгеріп, оны сөйлеу тілінде түрлі тұлғада қолдана білуі, яғни оқушы 
ол сөзді кез келген грамматикалық формада қолдана алуы қажет. Мысалы: оқы, оқып 
отыр, оқыған, оқиды т. б. мысалда олар әртүрлі грамматикалық формада беріліп тұр.

Әрине, сөздік жұмысы арнайы сабақ болып өтілмейді. Ол біздің әрбір сабағы-
мыздан орын алады. Сондай-ақ, сөздік жұмысы мәтінде кездесетін түсініксіз 
сөздермен ұғымдарды түсіндірумен ғана шектелмейді. Оқушының сөздік қорын 
қалыптастыруға байланысты мынадай мақсаттар қойылады:

1. Әр сабақта белгілі мөлшерде оқушыға жаңа сөз үйретіп отыру, яғни оқушының 
сөздік қорын дамыту.

2. Оқушыны сөзді тыңдауға жаттықтыру.
3. Оқушы меңгерген сөздерімен сөз тіркесін, екі-үш сөзден тұратын сөйлем құрай 

алатын болуға тиісті. Бұл сөйлеуге, сөйлесуге үйрету үшін қажет.
4. Ағылшынша сөздерді дұрыс айта білуге дағдыландыру керек.
5. Оқушыларға қысқа өлең, тақпақ, мақал-мәтелдер, жұмбақтар мен жаңылт-

паштар жаттап үйрету керек. Оның ағылшын тіліндегі дыбыстардың дыбысталу 
ерекшеліктеріне тілдерін жаттықтыруда үлкен пайдасы бар.

Сөздік қорды дамытудағы ойынның рөлі

Оқушылардың бақылау, заттарды қарау, сурет қарау, жұмбақ шешу және құрасты-
ру, саяхат, ойын-сабақтарын ұйымдастыру барысында балалардың сөздік қорларын 
дамытады.

Арнайы ойын-сабақ және сабақ мазмұнына қарай танымдық, дамытушы ойындар-
ды, тапсырмаларды қолдану, балаларды заттарды бір-бірімен салыстыруға, оларды 
қасиетіне қарай ажыратуға және оны танып білуге үйретеді. Сөйтіп бала топтағы 
жасына сәйкес бағдарламалық міндетті меңгереді. Ойын ұйымдастыруда тәрбиеші 
өзі жетекші бола отырып, оқушылардың ойнай білуге, ойын ережесін сақтауға, әрі 
оларды ойната отырып, ойлануға бағыттайды, заттың атын немесе қасиетін есінде 
сақтап қалуға жол ашады, ойынға қызықтыра отырып зейінін, қиялын дамытады [4].

Сонымен қатар ойын барысында оқушы үлкендермен, өз құрбыларымен қарым-
қатынас жасайды. Әр бала өз жетістігіне қуанып, мәз болады. Сондықтан да ойын-
тапсырмаларды таңдауда және іріктеуде балалардың жас және жеке ерекшелігін 
ескерген жөн.

Жалпы ойынды ұйымдастыру ойынды өткізуге әзірлік, ойынды өткізу, ойынды 
талдау сияқты үш бағытты қамтиды. Ойынға қажетті құрал, заттарды даярлау 
ойынды өткізуге әзірлік болып табылады. Оқушылардың ойынның мазмұнымен 
таныстыру ойынды өткізу болып табылады. Ойынды талдау, бұл ойынның өз мақса-
тына жетуі, балалардың белсенділігі және олардың іс-әрекеті болып табылады. 
Оқушылардың сөздік қорларын дамытуда ойындарды, тапсырма-жаттығуларды 
қолдану үлкен нәтиже береді. Ойын арқылы балалардың сөздік қоры дамып, ауызша 
сөйлеу машығын игереді, таным белсенділіктері қалыптаса түсіп, ақыл-ойы өсіп 
жетіледі, әрі адамгершілік қасиеттер бойына сіңіреді. 

Оқушылар әр сабақтағы жаңа сөздер мен сөз тіркестерін өз сөздігіне жазу арқылы 
сөздердің жазылуын, аудармасын қайталайды, оның есінде сақтау мүмкіндігі артады. 
Оқушы өз сөздігін кез келген уақытта пайдалана алады. Сөйлеуде, кітап оқуда, керек 
жағдайдың бәрінде өз сөздігінен керек сөзін тауып алып пайдалануына болады. 

Сондай-ақ, оқушының сөздік қорын тексеру әдістері бар. Олар мыналар:
1. Әңгімелесу әңгіме құрату – өзін қоршаған орта туралы: үй іші, мектебі, сыны-

бы, ата-анасы, оқу-құралдары, т.б.

2. Оқушының күнделікті жиі пайдаланатын заттарын көрсету арқылы оны атату 
(киім-кешек, ыдыс-аяқ, үй жиһаздары т.б.).

3. Сөзді түсініп айту дәрежесін тексеру (таныс емес заттарды көрсету, т.б.).
Ағылшын тіліндегі сөздер тек лексикалық түрінде ғана оқушыға меңгеріп қой-

май, ол лексика-грамматикалық бірлікте іске асырылу қажет. Мысалы, «оқушы, оқы, 
кітап» деген сөздерді жеке бермей, оны сөз тіркесімен берген жөн. Бұл сөздік жүргі-
зудің бір қағидасы болып саналады.

Сөздік қорды дамытудағы 
ақпараттық-коммуникациялық технологияның рөлі

Оқушылардың сөздік қорын дамытуда, ақпараттық-коммуникациялық техноло-
гияның, түрлі қарапайым ойындар мен рөлдік ойындардың, диалогтың, яғни, комму-
никативтілік әдістің, сондай-ақ түрлі көрнекіліктерді қолданудың маңызы зор.

Сабақ барысында ақпараттық-коммуникациялық технологияларды пайдалану 
үлкен мүмкіндіктерге жол ашады [1]. Педагогикалық зерттеулерге сүйенер болсақ, 
ағылшын тілін оқытуда мультимедиалық бағдарламаларды және ресурстарды пайда-
лану арқылы мынадай құндылықтарға қол жеткізуге болады:

– әр түрлі тапсырмалар беру арқылы коммуникативтік шеберліктерін (тыңдау, 
сөйлеу, оқу және жазу) қалыптастыру мүмкіндіктері;

– оқу ақпаратының көпқырлылығы және бір уақытта көру, тыңдау және сөйлеу 
мүмкіндігіне ие болу мүмкіндіктері;

– оқып жатқан тілде мәліметтерді тыңдау арқылы сол тілде сөйлеушілермен 
қарым-қатынас жасауға мүмкіндік береді;

– Интерактивті тақтамен презентацияны бірге қолдану оқушылардың сабаққа 
деген қызығушылығын ерекше арттырады. Ағылшын тілі сабағында компьютерді, 
мультимедиялық және электрондық оқулықтарды және интерактивті тақтаны пайда-
ланғанда:

• лексиканы оқып үйретеді;
• сөйлеу ырғағын;
• диалог, монолог және рөлдік ойындарды;
• хат жазуға үйретеді; 
Көбіне мен өзімнің сабақтарымда компьютерді жаңа сабақ түсіндіргенде, 

грамматикалық құрылымдарды өткенде және қорытынды сабақта қолданамын. 
Интерактивті тақтаға сөзі анық жазылған ағылшын тіліндегі видеороликтерді, аудио 
дискідегі өлеңдерді, электронды оқулықтарды компьютер арқылы енгізіп, тақырыбы 
бойынша сабақта қолданамын. Бұл көрнекі құралдар тақырыпты ашуға, оқушыға 
жеткізуге көп көмегін тигізеді.

Ағылшын тілі пәні сабағында оқушылардың тілді дұрыс меңгеруі үшін әртүрлі 
рөлдік ойындарды қолдануға болады. Осы рөлдік ойындарды оқу үдерісінде қолдану-
дың басты мақсаты – оқушылардың ой-өрісін кеңейту, өзіндік пікірін қорғауға, сөйлеу 
тілінің дамуына, сөздік қорының қалыптасуына ықпал ету болып табылады. Шетел 
тілінде сөйлеуді, қарым-қатынас жасауды үйретуді мақсат еткен әрбір мұғалім өз 
сабақтарында жаттығулардың бірі ретінде осы рөлдік ойындарды қолданғаны жөн. 

Көрнекіліктің бұл түрімен жұмыс барысында оқушының тақырыпты қалай 
меңгергендігін есепке алуға болады.

Сөздерді дұрыс айту, сауатты жаза білу – тіл мәдениетінің басты талаптарының 
бірі. Өйткені шын мәнісінде, сөздердің айтылуы мен жазылуы бірдей бола бермейді. 
Оқушыларды өз ойын толық баяндай білуге үйрету, байланыстырып сөйлеу дағдысын 
қалыптастыру – әр мұғалімнің парызы. Сөздік жұмысы да, көрнекіліктермен орын-
далатын тапсырмалар да оқушыларды байланыстырып сөйлеуге даярлайды. 

Тиісті затты көзбен көру, қолмен ұстау немесе суретін көрсету арқылы жүргізілетін 
сабақ есте жақсы сақталады. Сабақ үстінде оқушылардың тілін ұстартуда сабақты 
құрғақ сөзбен түсіндіргеннен гөрі, көрнекі құралды пайдаланып түсіндірген тиімді.

Сөздік жұмысы да, көрнекілікпен жұмыстар да оқушыларды байланыстырып 
сөйлеуге даярлайды. Дидактикалық материалдарды тақырыптардың жүйесі бойын-
ша тапсырмаларға бөліп беру ұтымды. Ағылшын тілінде сөйлей білмейтін оқу-
шылардың сөздік қорын, сөйлеу тілін дамытуда көрнекілік пен ойын әдісін, сөйлеу 
үлгілерін қолдануға болады. Оқушылардың сөздік қорын дара суреттер не заттың 
нақтылы өзін көрсету, ойындар ойнату және өзара сөйлестіру жолдарымен байытып, 
сөздің дыбысталу жағын дұрыс айтуды, грамматикалық тәсілдерді, логикалық 
жаттығуларды орындату арқылы өткізу керек [5].

Соңғы жылдардағы тілші, әдіскер ғалымдардың зерттеу жұмыстарының нәтиже-
сіне жүгінсек, мектеп оқушыларының көпшілігінің сөздік қоры жұтаң, сөз тіркестерін, 
сөйлем және мәтін құрауда дәрменсіздік танытатындығын, ойын жүйелі түрде айтып 
бере алмайтындығын, ауызша сөйлеу дағдысының төмендігін байқауға болады. 
Мұның басты себебі, оқушының сөйлеу формаларын игерудегі дағдысының әлі қа-
лыптаспағандығынан, білімінің жеткіліксіздігі деп санаса, кейбір зерттеушілердің 
пікірінше, мектептегі тіл дамыту жұмыстары өз дәрежесінде жүргізілмейтіндігінде 
деп санайды. Қазіргі кезде оқушылардың ауызша сөйлеу әрекетін қалыптастыру – 
бүгінгі күннің өзекті мәселесі болып табылады. Сондықтан да ағылшын тілі сабағын-
да мұғалімнің басты мақсаты ең әуелі оқушының сөздік қорын қалыптастыру болып 
табылады. Оқушылардың сөздік қорын қалыптастыру белгілі бір жүйемен үздіксіз 
жүргізіліп, оларды жүйелі сөйлеуге дағдыландыру кешенді жұмыстар мен жатты-
ғулар негізінде ұйымдастырылса, оқытудың жаңа технологияларын қолдану арқылы 
күтілетін білім нәтижелері оқушылардың ауызша сөйлеу дағдысын дамытуға негіз-
делсе, онда оқушылардың тілін дамытудың, сөздік қорын байытудың нәтижесі мен 
мүмкіндігі арта түсер еді. Мектеп оқушыларының ауызша сөйлеу дағдысын қалып-
тастырса, онда оқушы келешекте қоғамдық-әлеуметтік ортада ойын еркін жеткізуге, 
әдеби нормада жүйелі, шебер сөйлеуге дағдыланады.

Зерттеу нәтижесі

Оқушылардың сөздік қорын қалыптастыруда сабақта пайдаланатын көрнекі 
құралдардың маңызы зор. Көрнекі құралдың мазмұнын оқушылар мұғалімнің 
ауызша түсіндіру арқылы біледі де, ал көрнекі құрал сол айтқандарын айқындай 
немесе нақтылай түседі.

Көрнекі құралдарды пайдалану арқылы балалар алдымен сөз, содан кейін сөйлем 
ойланып, ойын жүйелі, тұтас айта білуге төселеді. Әр балаға жеке-жеке үлестіріліп бері-
летін карточкалар сөздік жұмысын игертуге, сөйлем ойлатуға мақсатталған. Ағылшын 
тіліндегі тақырыптарды қамтитын жаттығу жұмысына арналған үлестірмелерді 
балалардың тапсырманы өздіктерінен орындауына пайдалануға болады [3].

Ағылшын тілі пәні мұғалімдері қазіргі кезде ағылшын тілін оқыту сапасын 
жақсарту мақсатында тіл үйрету саласында әлемдік озық тәжірибелерді, жаңа 
технологиялар мен әдістерді барынша қолдануда. Ағылшын тілін саналы меңгерту, 
оны өз деңгейінде қажеттілікке айналдыру бір жылғы мәселе емес, сондықтан ағыл-
шын тілін оқыту ісімен шұғылданатын мамандар арасында туындайтын, ағылшын 
тілінде өз ойын ауызша жеткізе алатын, оқушылардың ауызша сөйлеу дағдысын 
қалай қалыптастыруға болады? деген сұрақ туындайды. Ағылшын тілі сабағында 
оқушылардың тілін дамыту, білім-білік дағдыларын қалыптастыру, сөйлеуге деген 
қызығушылығын, белсенділіген арттыру мақсатында жүргізілетін жұмыстарға 
төмендегідей әдістерді жатқызуға болады:

1. Ауызша әдіс – теория және фактіге негізделген білімді қалыптастыруда, үй тап-
сырмасын және жаңа сабақты пысықтауда, ережелерді қайталауда пайдаланылады.

2. Көрнекі әдісті – бақылау қабілетін дамыту, оқылатын мәселеге ықыласын көтеру 
және оқу материалының мазмұнын көрнекілік арқылы түсіндіруде қолданылады.

3. Практикалық әдіс – практикалық іскерлік пен әдетті дамыту үшін және тақырып 
мазмұнына сәйкес практикалық жұмыстарды жүргізу үшін түсіндірілген материал-
ды оқушылардың қаншалықты меңгергенін бақылау үшін пайдаланылады. 

Ағылшын тілін оқыту кезінде кез келген бір әдістемені қолдану әртүрлі шарттарға 
байланысты болып келеді. Ең басты шарттары: ағылшын тілін оқытудың алдына 
қойылатын мақсаты, оны оқып-үйренуге бөлінген уақыт, сағат саны жатады. Осы 
шарттардың ішінде аса маңызды роль атқаратын – оқыту мақсаты болып келеді. Бұл 
шарт қоғамның дамуы, оның басқа елдермен саяси, шаруашылық және тағы да басқа 
байланыстары шетел тілін оқытудың мақсаттарын анықтауға тікелей әсер етеді.

Белгілі ғалым Н.Д. Гальскованың айтуы бойынша, кіші сынып оқушылары 
шетел тілдерін меңгеруге өте бейім [2]. Баланың имитациялық қабілеттері, табиғи 
қызығушылығы әрқашан жаңаны меңгеруге қолайлы жағдай жасайды. Оқушы-
лардың белсенді жұмыстануына жақсы септігін тигізеді.

4. Іздену әдісі – өзінше ойлануды және зерттеу қабілеттерін дамыту үшін оқушы-
ларды тақырыпты проблемалық оқытуға әзірлеуде қолданылады

5. Индуктивтік әдіс – қорытынды жасау қабілетін дамыту күрделендіре оқыту 
үшін, ойлау қабілетін қалыптастыру үшін пайдаланылады

6. Өзіндік жұмыс әдісін – оқу әрекетінде жұмыс істеуде қабілетті дамыту және оқу 
еңбегінде дағдыны қалыптастыруда жеңіл тақырыптарды өз бетінше дайындауға, 
дидактикалық материалдармен тиімді жұмыс жасай білуге баулу үшін қолданылады

7. Ойын әдісі – оқушының сабаққа деген қызығушылығын оятып, белсенділіктерін 
арттыра түседі, сонымен қатар оқушылардың сөйлей білу дағдыларын қалыптастырады.

8. Ағылшын тілін үйретудегі келесісі – «Audio-Lingual method» (аудиолингвисти-
калық әдіс) әдісі. Аудиолингвистикалық әдіс 70 жылдардың аяғына қарай қолданысқа 
енді. Бұл әдісте оқушы магнитофоннан немесе оқытушының айтқан сөздерін тыңдап, 
кейін бірнеше рет қайталайды. Оқушы осы іс-әрекетте сөздердің, сөйлемдердің 
немесе тіркестің дұрыс айтылу жолдарымен және оны аз уақыт көлемінде жаттап 
алу, оны қарым-қатынас әдісінде қолдану шарттары бейімделе бастайды.

9. Ағылшын тілін үйретудің келесі әдісі – «Sugesto pedia» (ойға шому) деп 
аталады. Бұл әдіс түрі 70 жылдары қолданысқа енді. Бұл әдіс түрі басқа әдіс-тәсіл-
дерге қарағанда күрделірек болып келді. Себебі осы әдісті қолдана отырып оқушы 
қиялға беріледі. Бұл әдістің мән-мағынасы мынадай: оқушы ағылшын тілін үйрену 
кезеңінде өзін мүлдем басқа адам болып сезінеді. Ол өзіне жаңа есім таңдап, жаңа 
өмірбаян ойлап табады. Сөйтіп, оқушы өзін мүлдем бөгде әлемде – ағылшын 
әлемінде отырғандай күй кешеді. Бұл әрине оқушылар үшін қызықты және жұмбақ 
болып келеді. Осы әдісте қолданылған барлық тәсілдер оқушылардың оқып-үйрену 
процесінде оң әсерін тигізеді.

10. Интерактивтік әдіс – сұхбат құруда оқушылардың белсенділігін арттырады. 
Бұл әдістің мақсаты – оқу процесінің барлық сатысында біріккен әрекетке жағдай 
жасау. Оқушылар тапсырмалармен жұмыс істей отырып, топ мүдделерін де ойлауға 
үйренеді. Бұл әдісте әр оқушы өз міндетіне жауапкершілікпен қарай отырып, ортақ 
нәтижеге қол жеткізуге талпынады. Оқушылар бірігіп жұмыс істеуге үйренеді. Бұл 
әдісте оқушы сабақ барысында оқушыларға кеңесші, серіктес рөлін атқарады.

Ағылшын тілі сабағы барысында компьютер оқытушыға оқушының өз бетінше 
жұмысын ұйымдастыруға жәрдем береді. 

Компьютерлік бағдарламалар уақыт өте келе жетіліп, қарқынды даму үстінде. 
Сөйтіп біз бүгінде әлемдік интернет жүйесі арқылы ақпарат алып қана қоймай, білім 

алудың жаңа түрі аралықтан оқыту әдісі пайда болды. Бұл оқыту әдісінде мульти-
медиялық технологияның көмегімен бейне, мәтін, графика арқылы оқу курсының 
материалдары жасалады. Оқу материалы ретінде оқушыға дәстүрлі оқулықтар мен 
оқу құралдары және интерактивті қасиеті шектеулі бейне және мультимедиялық 
материалдар ұсынылады.

Аталған әдістерді пайдалана отырып түрлі тапсырмалар мен жаттығуларды, 
теориялық мәселелер мен қағидаларды меңгерту тиімді болып табылады. Сонымен 
қатар оқушылырадың ағылшын тілінде ауызекі сөйлеу қабілеттерін дамыту бағы-
тында түрлі іс-әрекет ұйымдастыруға болады. Шет тілі пәні бойынша оқушы ереже 
мен ұғымдар анықтамасын тек жаттап алғаннан гөрі, оларды іс жүзінде саналы 
түрде қолдана алуы қажет. Түрлі тапсырмалар мен жаттығулар арқылы теориялық 
білімді шыңдауға болады. 

Қазіргі ағылшын тілді елдердің экономикасының дүниежүзіне ықпалы артуда. 
Екіншіден, ағылшын тілі – әдебиет пен саясаттың, өнердің, сауда-саттық пен әр түрлі 
ресми қарым-қатынас тілі. Бірақ та ағылшын тілі мамандарының алдында проблемалар 
да бар. Олар: біріншіден, ағылшын тілін оқытуда жаңа технологияларды енгізуге 
байланысты материалдық-техникалық базаның талапқа сай келмеуі. Екіншіден, 
теориялық білімді тәжірибемен ұштастыруда базалық ортаның аз қамтылуы. Осы 
проблемаларды шешудің бірден-бір жолы оқу бағдарламасын өзгерту, әдістерді 
жетілдіру. Ағылшын тілін оқыту әдістемесі әрдайым толықтырылуы, дамытылуы 
тиіс. Ендеше оқушылардың дүниетанымын кеңейтуде танымдық белсенділігін 
арттырып, білім, біліктерін жетілдірудің қоғамдық мәні зор болып келеді.

Осы әдістер мен әдістемелердің қолданылуына байланысты оқушылардың ағыл-
шын тіліне деген қызығушылығының артқанын көреміз.

Қорыта келе, оқушылардың сөйлеу дағдыларын қалыптастыру үшін тиімді әдіс-терді 
пайдалана отырып жаттығулар орындатудың маңызы зор екендігін байқауға болады. 
Демек олардың іскерлік сөйлеу дағдыларын белсенді ұйымдастыра отырып, тиянақты 
білім беру – мұғалімнің ой ұшқырлығына, коммуникативті құзіреттілігіне байланысты.

